
TAWA WIRIPU PIARIA NAPIN
HAP PAURU MIENOI

1 Uiwyria'in tawa Wiripu piaria mesup atipo-
'oro miwan ehowawi. Uito ti Pauru i'ewyte
uha'yru Timoteu toine'en mesuwe uiwywo. Mi'i
kuekatu to'e hap ipo'oro wy. Uruto ti Tupana
mipo'oro Aipotypot koro Iesui eropat haria sese
uruto. Mesuwat eindpin hamuat hap atipo'oro
ehowawi yne Tupana mépyt'in tawa Wiripu pi-
aria mu'e hamo. I'ewyte ei'akag ko'i kape i'ewyte
ai'apykok haria kape yne Aipotypot Iesui mo-
hey haria kape atipo'oro mesuwat uimiwan are.
2 Pyno meilipepyi uruhétup Tupana pe ehowawi
— Uru'ywot etum o Esa'yru mohey haria pe tawa
Wiripu totiaria pe wo'oky'e hap i'ewyte wo'owese
hap Uruka'iwat Urupotypot lesui motypot hamuat
hap uruhétup. Eti'atupoityro mi‘iria egyi'at hamo
uruto'e. 3 Tupana kardpe arewanetup aiwyria'in
tawa Wiripu piaria kape mi'i hawyi uimowepit
kahato. Arehum ewawi are Tupana pe ehowawi
are. 4Pywo uiwyria'in kardpe ahétup Tupana pe
eipoityro hamuat hap mi'i turan uiwepit kahato
hap wywo ahétup ehupi are. 5 Katupono uimo-
wepit kahato eipe katupono sa'awy'i mesup te
uipowyro kahato haria eipe. Mi'i pote arehum
kahato Tupana kape ehupi katupono Tupana pot-
pap nug hap uianuat powyro haria eipe. 6 Sa'awy'i
watomohey Iesui hawyi Tupana miehakyera'at
hanuaria watopyhu'at. Toha'awynug ahehakye-
ra'athap hawyiytai'atoiathinie. Yne e'at pe ha'a-

wytepyi mesup te miiki'ite ahehakyera'at kuap hat
Iesuitopyhu'at. Po'og po'og yne e'at pe aimoesaika
kahato tewaku hap nug hamo. Ahehakyera'at ka-
hato ha'awyte mesup te Ha'yru ta'aipok Aipotypot
no hap kape mesuwat yi kape ta'aipok hap kape
ahehakyera'at hamuat wuat'i e'at piat hap kape.
Yt uheso hin i1 are. Topyhu'at kahato aipy'a pe
Iesui wuat'i e'at pe. Ipotpap kahato aiwanétup
hawe aimoewaku kahato hamo. Yne e'at pe mi'i
hap ko'i wyti waku watomohey e.

7 Uiwanétup hawe i'ewyte uipy'a pe waku ka-
hato eipe. Waku mi'i td are'e katupono uikai
kahato eipe Iesui potpap nug haria uito ewy
eipe pote are. Eweimohey kahato Iesui ehay
uito ewy pote uiwanétup hawe waku kahato eipe
are. Kardpe irania'in ti'atumohit eipe Iesui ehay
moherep ehepiat pote yt eiwemdti hin i. Yt ei-
wepyk hin i i'atumikyry'i kahato pytkai ma'ato
po'og ewei'atumu'e. — Waku watomohey Iesui
ehay pakup waku wato'e ahewanikaptia pe yt kat
1 aiwem®ti hap wywo are. Waku wati'atumu'e
miit'in katupono Tupana ai'airo tehay moherep
hamo. — Tupana urunug ehay Esa'yru etiat mo-
herep haria are'e at ka'ap Tupana pe. Sa'awy'i
Tupana ahytpok kahato tehay wakuat Iesui etiat
hytpok hamo miit'in me. Ma'ato koran uipy-
hik ta'yn surara'in wo'opyhyp hawe ma'ato mi'i
pytkai ahytpok te sehay wakuat Iesui etiat meitipe
wo'opyhik hawe.

8 Woroho'oky'e kahato eipe. Tupana tikuap
yt uheso 1 hap. Aikotd aikotd Aipotypot lesui
eiky'e hap ewy uito woroho'oky'e haty uipy'a piat
wywo woroho'oky'e. 9 Mi'i ta are'e Tupana pe —

Uru'ywot etum no esaika hap emohey haria pe
tawa Wiripu piaria pe i'atuwo’'oky'e hamuat hap
po'og po'og yne e'at pe are'e Tupana pe ehupi.
Atiky'esat yne mi'iria ehay yne pywuat kuap haria
wo hap po'og po'og sa'awy'iwuat kai. Ta'i atiky-
‘esat kahato mi'iria ikuap kat som waku kat som
yt naku i hap kuap hamo ewanétup hap ok ta.
10 Etum i'atuepe esaika hap po'og wakuat airo
hamo. Mi'i td etunug pote e'ewy tukupte'en yt
kat i sa’ag nug hap i'atukai. Mi'i tupono Esa'yru
ta'aipok Morekuat no mesuwat yi kape turan
uwe waku uwe yt e hamo Wiripu piaria emo-
hey haria yt te'eruwemdti hin i mi'i hap e'at pe.
11 Tupana etunug o mi'iria waku nug hanuaria
wo are. Etunug mi'iria i'atuieine'en hap tote
wakuat eiam mo kahato are. Atiky'esat mi'iria
aikota Esa'yru Iesui ewaku hap ewy tukupte'en.
Ewaku hap ewywuat wo eti'atunug mi'iria. Tu-
pana mi'i etunug mote emdtypot haria wo kahato
tukupte'en mi'iria are. Waku kahato En i'atu'e
aru ewawi irania'in are'e Tupana pe. Pyno mio ta
ahétup mesuwe ehetiano Tupana pe.

12 Uheywyt'in uheinyt'in atiky'esat eweikuap
uhetiat morekuat uipyhik ta'yn wo'opyhik hawe
areine'en ma'ato mi'i pytkai sehay wakuat Iesui
etiat yt ta'atupyhyp hin i. Yt ta'atupyhyp kuap
i ihay ma'ato uipyhik hawe areine'en pote po'og
ikuap haria te'eropyhu'at. 13 Mi'i pote koitywy
morekuat esurara sem i'yat wato piaria sehay
Iesui etiat kuap haria wora'yn tukupte'en. I'ewyte
irania'in mesuwarote wo'opyhyp haria uikuap
ta'yn. — Ta'i Pauru morekuat tipyhyp ta'yn katu-
pono Iesui tutunug Toporekuat no i'atu'e. 14 Mi'i

hawyi irania'in Iesui mohey haria yt te'eroken'é
hin i aikotd sa'awy'iwuat ewy. — Pauru toine'en
wo'opyhik hawe i'ewyte aito waku watoine'en
I'ewywuat i'atu'e. Mi'i hawyi yt te'eruwemati hin
1 Aika'iwat Iesui ehay moherep hamo. Po'og po'og
hesaika rakaria tukupte'en mio imohey haria wo
po'og po'og sa'awy'iwuat kai. I'atuehay pirik —
Iesui ti Morekuat i'atu'e yt uwe pupi i te'eroken'é
ta'atuhenoi. 15 Ta'atumoherep kahato ta'atuehay
wo Aipotypot etiat. Irania'in Tupana mohey hap
kaipyi i'ewyte uiky'e pote ta'atumu'e miit'in po'og
sa'awy'iwuat kai. Irania'in iha'ywywi uhetiat pote
ta'atu’atumu’e miit'in po'og sa'awy'iwuat kai. Ira-
nia'in yt uiky'e i pote uimohit teran ta'atuehay
wo. Mi'l hawyi ta'atuky'esat miit'in mu'e hap
po'og uikawiat hap. 16 Ma'ato i'atu kahato uiky'e
haria. Mi'iria tikuap ta'yn Tupana mi'airo uito
hap. Ta'atukuap Tupana uipo'oro tehay wakuat
moheg miit'in wanétup hawiat miit'in py'a piat
tehay pywuat kuap hamo. Mi'i pote uiky'e haria
mi'iria. 17 Ma'ato tol irania'in ta'atumoherep se-
hay wakuat Iesui etiat wen ma'ato yt kat i Iesui
ky'e hap i'atuete. I'atuehay se kahato wen ma'ato
te'eruwemowato hap yn ta'atukat ta'atuwanétup
hawe. Yt Iesui motypot haria hin i mi'iria ta'a-
tupy'a pe. Mi'l td watunug mote meiliran Pauru
emiit'in yt uwe ii'atu'e ra'yn ta'atuwanétup hawe.
Pauru mimu'eria yne aipo pe hawyi haty kahato
topyhu'at Pauru ete wo'opyhik hawe te'ero'e ta'a-
tuwanétup hawe uimohit reran haype. Mi'i pote
Iesui ete ta'atumu'e miit'in ta'atuehay se wywo
uipohari teran haype. 18 Kardpe ta'atumoherep
Iesui Aiporekuat nuat yt ta'atumohey i pytkai mi'i

hawyi uimowepit kahato hap toine'en katupono
I'atuehay kaipyi miit'in Iesui kuap haria tukup-
te'en. Pyno yt arewanétup hin i sio mi'iria Iesui
ky'e hap mywo ta'atumu’e miit'in sio te'eruwemo-
wato hap mywo ta'atumu’e miit'in. Yt atikuap

1 kat hamo miit'in ta'atu'atumu'e ma'ato miit'in
ta'atumu'e Iesul etiat hap pote uimowepit hap

topyhu'at yt atikuap pytkai i kan hamo ta'atu-
mu'e hap are. 19 Pyno waku ewehétup o Ahetu-
pana kape — Etihep o Pauru wo'opyhik hap wyi
ewei'e 0 are. Mio ta ewei'e pote atikuap arétem
aru mesuwepyimorekuaria wo'opyhik hap kaipyi
are. Ta'i atikuap aru Aipotypot Iesui tipo'oro
Topa'du uihep mesuwepyi hamo ui'apypok hamo
are. 20 Yt kardpe i atoiat teran Aika'iwat potpap
nug hap uhepiat uipotpap nug hap. Uiku'uro hap
kape Tupana mowepit hap yn uiwanétup hap yne
e'at pe atiky'esat. I'ewyte mesuwe uipyhik hawe
atimotypot teran Tupana ma'ato po'og mesuwe
atiky'esat irania'in kai. Yt kat 1 uiwem®&ti hap
atiky'esat ma'ato areine'en neran miit'in pupiat yt
uiken'é i hap wywo. Atimdtypot teran Aipotypot
mesuwe. Aipotypot Iesui motypot hano areine'en
neran uipy'a pyi uiwanétup hap kaipyi uhehay
kaipyi. Yne uiminug ko'i kaipyi atiky'esat imdtypot
hap uheine'en hap turan. I'ewyte uiku'uro turan
imdtypot hano areine'en neran are. 21 Pyno ahenoi
ehepe kat hamo areine'en mesuwat yi tote. Aipo-
typot Iesui motypot hamo yn areine'en uito. Mi'i
eropat hamo yn areine'en. Uiku'uro hawyi po'og
atikuap Iesui mesuwarotiat kai. Mi'i tupono waku
po'og areine'en uiku'uro hawyi. 22 Mi'i pote ati'airo
teran uiku'uro hap. Mi'i hawyi areto Iesui kape

kat pote areine'en neran iwywo ma'ato mi'i pytkai
yt woroho'o'atoiat reran i eipe katupono uiku'uro
hawyi yt uwe 1 uito mesuwe eimu'e hanuat yt
naku i. Mi'i pote yt areto teran i. Po'og waku

areine'en mot'imesuwarote miit'in miat Iesui etiat
mu'e hamo are. 23 Ma'ato areto teran Aipotypot

kape atipy kape. Atoiat reran uheine'en hap
mesuwe katupono po'og waku itote. Pyno po'og
waku uiku'uro are ma'ato — Mi'i e hap yt ere'e
i mio ta e. Wai'e uiwanétup hawe are'e. 24 Po'og
waku ereine'en mesuwe e uiwanétup hawe. Waku
po'og ereine'en Iesui mohey haria powyro hamo
e uiwanétup hap. Ereine'en no mesuwat yi tote e
uhepe. 25 Pyno areine'en hap atikuap ta'yn. Arepy-
hu'at eipy'asetpiat hamo eimotag hamo imohey
hap etiat eimowepit hamo are. Mi'i hamo arepy-
hu'at mesuwat yi tote eipy'asetpe. 26 Meitiran aru
areine'en eiwywo i ra'yn. Mi'i hap e'at pe ti aru
waku pe watoine'en. Mi'i hap e'at pe aru areine'en
eipy'asetpe. Mi'1hap e'at pe ti aru watuwehum ka-
hato Aipotypot Iesui ete tutunug mu'ap ehowawi
hawyi are.

27Karape watimoherep sehay wakuat Aipotypot
etiat miit'in me mi'i turan waku aiwe'eg wo o
aikota aikotd watoine'en i'atupy'asetpiat turan.
Waku iwe'eg kahato rakaria ewy watoine'en. Yt
naku i wati'atumu'e miit'in yt naku i nug haria
aito pote. Aimimu'eria yt tiky'esat i ahehay Iesui
etiat ta'atupuéti yt naku i nug haria aito pote.
Yt teke i i'atuewaure ka'a pe wakuat Iesui etiat
aheine'enhap ytikahuipote are. Atiky'esat kahato
wakuaria wo o eweikupte'en sio areine'en eipy-
'asetpe sio yt. Waku eweikupte'en wakuat nug

haria wo o itote yt uiwywuat pytkai i. Mi'i hawyi
yt areine'en 1 eipy'asetpe pytkai sehay wakuat
atikuap aru irania'in wé pyi ehetiat eiminug ko'l
piat hap wyti aru hap atikuap. — Ta'i yt ta'atu-
'atoiat hin i te Iesui mohey hap i'atu'e aru uhepe.
To'o'ewy'ewy wétup miit piit ewy i'atupotpap e
hap aru atikuap wy ehetiat. Ta'l surara'in ewy
tu'uka kahato sa'ag ete e hap aru atikuap wy.
I'ewyte ta'atuky'esat yne miit'in Iesui ehay wakuat
mohey hariai'atu'e aru uhepe meitipe yt heremo i
areine'en eipy'asetpe pytkai are. 28 Yt eraha'at tei'o
yi kape ewanikaptia pupi. Eweikupte'en wani-
kaptia py'asetpe pote surara ewywuat ereine'en yt
katiehayikape. Mi'ihawyimeremo ta'atukuap —
Ta'i mi'iria ti Tupana mowato hariai'atu'e. Mi'iria
po'og urukai i'atu'e ta'atuwanétup hawe te'ero-
ken'é haype. I'ewyte eipe ti eweikuap ta'yn Tu-
pana toine'en eiwywo eipowyro hamo. Eweikuap
ta'yn Iesui ehehakyera'at hat sese topyhu'at.

29 Are pdi waku kahato Tupana ainug Tosa'yru
mohey hano. Waku kahato are. Waku wy Aipo-
typot Iesui eropat hamo are. I'ewyte waku waho-
'opot miit'in mikyry'i hap ete imohey hat aito
pote. 30 Pyno aho'opot kahato mesuwe wo'opyhik
hawe aikotd surara tu'uka hap turan ewy. Pyno
eweikupte'en o ui'ewy ahiag wu'uka hap surara
ewywuat eiwu'uka kahato itote ahiag akit hamuat
tawa Wiripu tote aikotd ewei'akasa uito hap ewy.
Aikota sa'awy'iwuat hap ewy mi'i hap ewy waku
eweikupte'en uhaipepiaria eweikupte'en surara
ewywuat. Yt atoiat hin i te mesuwe ahiag wywuat
wu'uka hap. Areine'en wo'opyhyp hawe pytkai
atu'uka atu'uka te. Ta'i mi'i hap eweikuap ta'yn

kat pote yne ikuap are.

2

1 Uiwyria'in ahétup ehepe eiky'e hap wywo
waku eweikupte'en eweiwanétup Iesui etiat wétup
miit piit ewy hap yn i'ewyte Iesui ky'e hap
ete wétup miit piit ewy yn waku eweikupte'en
ahétup. Mi'i td ewetunug mote uimowepit haria
wo eweikupte'en. Mi'l td eweikupte'en mote
uimowepit hap sese topyhu'at. 2 Mi'i hap ti
ahétup ehepe katupono Aipotypot Iesui mohey
hap kaipyi watipuéti ra'yn awemowepit sese hap.
Mi'i hawyi Ipd'du topyhu'at ra'yn ahepe. Mi'i
hawyi wato'oehay iwywo mi'i hawyi irania'in
Iesui mohey haria kape wo'owese hap topyhu'at
wo'oky'e haria wo watukupte'en. Mi'i pote ahé&tup
ehepe wétup miit piit ewy yn eweikupte'en Iesui
wywo hap. Mi'i t4 ewetunug mote uimowepit
kahato eipe. 3 Uiwyria'in yt naku i yt ehegyi'at
i rakaria ewy eweikupte'en. Yt ewetunug tei'o
— Uito po'og ei'e hamuat hap ne'i are. Yt ewe-
tunug nei'o — Uito po'og e hano. Po'og waku
watoine'en kurin hano kahato irania'in motypot
hamo. Yt ewei'e tei'o eipy'a pe — Uito po'og
mekewat miit kai yt ewei'e tei'o eiwo'ope e. 4 Yt
erewanétup ka'ap tei'o eimiky'esat nug hap kape
eimiky'esat ko'i ete. Po'og waku watuwanétup
at ka'ap irania'in miky'esat nug hap ete. 5 Po'og
waku aiwanétup hap Aika'iwat Iesui wanétup hap
ewy katupono tuwemohit kahato ihaky'e'i kahato
miit emiit no topyhu'at. ¢ Tupana wo toine'en
Iesui pytkai tuwemohit. Sa'awy'iwuat e'yianmete
toine'en Tupana wo. Mi'i pytkai tuwemohit. Tut

ahowawi hawyi yt to'e i — Arenug Uito mesuwe
Tupana wo yt e i Tupana ra'yn pytkai. 7 Mi'i
hawyi tuwepyi totoiat yne mekewat tuweTupana
hap ko'i hawyi tuwemohit miit'in eropat hano.
Tuwenug miit no miit sese wo topyhu'at. Aipiit
ewy kahato topyhu'at. & Iesui yt tuwemowato hin
1 ma'ato kardpe Tupana to'e — Atiky'esat eku'uro
hap miit'in ehakyera'at hamo mi'i hawyi toiwesat
— Waku Papai e yt tomiky'esat ewywuat pytkai
1. Ma'ato — Atiky'esat eku'uro hap aria'yp posak
ete e Tupana hawyi — Atunug aru Papai e Iesui.
9 Tutunug To'ywot miky'esat ewy mi'i pote Tu-
pana timowato kahato Iesui. Mi'i hawyi i'ewyte
Iesui set toimowato. Mi'i pote po'og yne set kai
topyhu'at. 10 Meiiiran aru yne yne tuwepy'atutuk
Uha'yru kape e ti Tupana. Atipy piaria yne te'e-
ruwep¥'atutuk e Uha'yru motypot hamo i'ewyte
yne yi totiaria te'eruwepy'atutuk imdotypot hamo
I'ewyte yne yi ywyt'okpypiaria te'eruwepy'atutuk
Uha'yru motypot hamo e ti Tupana. 11 Mi'i hap e'at
pe yne yne to'e — Pywo ti pywo ti Iesui Tupana
Mipo'oro Aiporekuat nuat Aika'iwat koro wuat
i'atu'e aru torania. Tuwemohit kahato sa'awy'i
Iesui mi'i pote ti aru Tupana timowato kahato
Aika'iwat. Mekewat e'at pe yne yne — Tupana
I'atu'e Emipo'oro Aiporekuat nuat Aika'iwat sese
hap uruikuap ta'yn i'atu’e. Uruimotypot kahato
Eni'atu'e. Uru'ywot sese Eni'atu'e aru. Ma'ato aito
aikota Iesui tuwemohit waku watuwemohit ewy
are. 12 Uhekatuwyria'in uimiky'eria kahato eipe.
Sa'awy'lareine'en eipy'asetpe eimu'e hamo. Meke-
wat e'at pe woroho'ondpin kahato kat som kat som
Tupana tiky'esat ewetunug hap. Mi'i hap e'at pe

waku pe eweikupte'en. Eindpin hap ewetunug yne
ma'ato mesup yt areine'en 1 eipy'asetpe katupono
morekuat wo opyhik hawe areine'en mi'i pote yt
uwe i uito eipy'asetpe. Mi'i pytkai ti atiky'esat ka-
hato eweikupte'en uhehay upi. Yt uwe i uito itote
pytkai ewetunug o eindpin hap ko'i are ma'ato
po'og po'og sa'awy'iwuat kai ui'e hap ewy atiky-
‘esat kahato ewetunug wakuat nug hap ko'i. Waku
eweiken'é yt naku i nug hap pupi Aikota aityry
hap ewy eiken'€ hap. Waku watunug Tupana
miky'esat ko'i yn Tupana mihakyera'at aito pote.
Waku watoine'en Tupana mihakyera'at ko'i wo
watopyhu'at. Mi'i hawyi kardpe miit'in te'era'a-
kasa aiminug wakuat kape hawyi — Pywo i'atu'e
mi'iria ti Tupana mihakyera'at ko'i wo i'atu'e.
13 Are pdi Tupana tiky'esat kahato watunug tomi-
ky'esat ewywuat hap. Mi'i pote aindpin at ka'ap
aiwanétup hawe kat som kat som waku watunug
hap. Kardpe aiwé pyi yt watunug neran i imiky-
‘esat ko'l mi'i hawyi perup'i popuo aimu'e aiwa-
nétup hawe — Etunug o etunug o e. Mi'i hawyi
meiliran — Waku Uhyt waku Mimi wato'e Tu-
pana pe katupono toiky'esat kahato tehay upiat
watuwat hap. 14 Kardpel watuwepotpap Tupana
miky'esat nug hap ete waku watuwat sese imiky-
‘esat hap upi. Yt naku i wato'e — Emiky'esat
ko'i yt atiky'esat 1 yt naku i wato'e. I'ewyte yt
naku i watu'uka miit'in ete are. Kardpe watunug
Tupana miky'esat turan yt naku i wato'e tope —
Yt atiky'esat i emiky'esat nug hap ko'i yt naku i
wato'e. Yt naku i watu'uka Tupana miky'esat ete
aipy'a pe aiwanétup hawe are. 15 Ma'ato yne mi'i
td imiky'esat ewy watunug mote Tupana mépyt'in

wakuaria wo watopyhu'at yt kat i sa'ag nug haria
wo are. Aikotd aimé&pyt kurin kat yt tutunug kuap
isa'ag hap ewy watopyhu'at waku kape yn aiwa-
nétup hap. Koitywy watoine'en yt nakui nug haria
py'asetpe i'ewyte te'eruwanétup at ka'ap sa'ag nug
hap ete yn. Mi'iria tukupte'en aikotd i'ypyryp
we watym sese turan wuat ewy yt naku i nug
haria yn mi'iria pote. Ma'ato waku aito Iesui
mohey haria waikiru ko'i ewywuat watopyhu'at
aikotd waikiru wéatym sese turan hétyhot rakaria
ewy aikota waikiru ko'l aimu'e watym muo aikope
mu'ap toine'en aikope waku ahewyry. Mi'i hap
ewy waku watimoherep ho'owasat rakaria pe
mu'ap Tupana kapiat. 16 Katupono watimoherep
kahato miit'in me mu'ap Tupana kapiat aikota
waikiru hétyhot watym muo hap ewy watopyhu'at.
Meitliran Aipotypot Iesui put'ok’'e mesuwat yi tote
yne aiminug moherep hamo sio waku sio yt e
hamo. Mi'i hap e'at pe uimowepit haria wo
eipe katupono mi'i hap e'at pe wuat'i ehamo —
Mi'iria ti uhemiit sese. Mi'iria ti uhehay moherep
haria sese e aru lesui ehepiat. Mio ta to'e hawyi
uimowepit kahato hap topyhu'at katupono eipe
uimimu'eria sese pote. Ta'i arehum kahato itote
katupono yt eweipun hin i eindpin uhepiat hap.
Mi'ihawyi Tupana tuwehum kahato topotpap nug
haria ete. 17 Koitywy surara'in uipyhyp ta'yn
mesuwe. Yt ta'atuky'esat 1 po'og woroho'omu'e
hap ma'ato ui'auka pote ui'auka are ma'ato mi'i
pytkai yt kardpe 1 woroho'o'atoiat eimu'e hap ete
katupono atiky'esat yne eipe Iesui mohey haria
wo hap. Uhuu okpun eikawiano pote uiku'uro
Tupana mowepit hap topyhu'at are. 18 Uiwy-

ria'in woroho'omowepit reran kahato uheine'en
ne turan i'ewyte uiku'uro hap turan. Ui'auka
pote meremo areine'en Aika'iwat yatype i'ewyte
meremo uimowepit hap sese topyhu'at. Ui'auka
pote waku eiwemowepit wy atiky'esat katupono
ui'auka pote areine'en uimowepit hat yatype are.
19 Uiwyria'in atipo'oro teran aiwy Timoteu
ehowawi katupono atiky'esat kahato atikuap
teran aikotd eweikupte'en hap sio waku sio yt
hap kuap hamo katupono mi'i atikuap hawyi
uimowepit kahato hap topyhu'at. Mi'l pote
atipo'oro teran uha'yru Timoteu ehowawi. Mi'i
pote ahétup Aipotypot lesui kape — Etipo'oro
Timoteu aiwyria'in tawa Wiripu piaria kape
are at ka'ap ahétup. Mi'i hawyi atimohey
kahato Aika'iwat Iesui tipo'oro meremo Timoteu
ehewawiat hap. Meiiiran ti aru ta'aipok hawyi
uimowepit kahato hap topyhu'at imienoi.
20 Timoteu ui'ewywuat eiky'e kahato hat are. Mi'i
aikotd woroho'oky'e hap ewy eiky'e. Mi'i hawyi
yt uwe i uhemiit Timoteu ewy eiky'e hat. Timoteu
woroho'oky'e kahato e hat pdi. 21 Irania'in
te'eruwanétup at ka'ap ta'atumiky'esat nug hap
kape yn. Mi'i kape yn te'eruwanétup. Kat som kat
som Aipotypot Iesui tiky'esat Tupana wanétup hap
yti'atuwanétup hap ewy hin i. 22 Ma'ato aipowyro
kahato Timoteu. Yt irania'in ewywuat hin i
katupono mi'i ipotpap at Aipotypot ehay wakuat
moherep miit'in kapiat hap ete yn ipotpap. Mi'i
hap kaipyi eweikuap kahato Timoteu Tupana
eropat hat sese hap. Ui'ewywuat kahato toine'en
Timoteu. Ta'i urupotpap Iesui ehay moherep hap
ete uruto'o'ewy kahato urupotpap aikota ai'ywot

tosa'yru wywuat ipotpap hap ewy urupotpap uito
Timoteu wywo. 23 Meiliran aru atiky'esat kahato
atipo'oro uha'yru Timoteu ehowawi. Meiliran
kardpe atikuap kat som morekuaria tunug uhepe
sio wakuap sio yt. Mi'i hawyi atipo'oro ehowawi
Timoteu henoi ehepiat hamo. 24 Uito i'ewyte
areto teran ehowawi mi'i pote are'e at ka'ap
— Uruka'iwat woromohey kahato En are. Mi'i
pote ahétup ewawi uihep o mesuwat wo'opyhik
hap wyi katupono areto teran meremo tapy'yia
Wiripu piaria kape are Uika'iwat pe.

25 Sa'awy'i eweipo'oro uhowawi ehemiit mehi
Epawutitu uipowyro hamo mesuwe. Mi'i ti
uheropat kahato hat toine'en mesuwe. Aikotd
surara typy ok takaria ewy urutukupte'en
mesuwe ahiag moma hamo. Waku kahato
atipuéti eipotpo'oro mehi Epawutitu. Koitywy
mi'i atipo'oro i ra'yn ehowawi. 26 Toto teran
kahato ehowawi katupono ihay teran i ra'yn
eiwywo ihat'at kahato eiky'ewi. Ga'atpo i'ahu
kahato mesuwe mehi Epawutitu. Mi'i hap
eweikuap hawyi haty kahato iwanétup hawe
katupono eweikuap hawyi ei'arot hap yt
toiky'esat i ma'ato. 27 Ta'i aheropat kahato hat
Epawutitu porap iku'uro mesuwe porap ahu
ti'auka ma'ato yt pytkaii katupono Tupana haty'u
kahato topy'a pe. Mi'i hawyi meremo toimoehaite
katupono Tupana yt tiky'esat 1 ui'arot ne'i hap.
Mi'i hawyi iky'e hap i'ewyte uiky'e hap wywo
toimoehdite uhyt Epawutitu hawyl uimowepit
hap topyhu'at. 28 Mi'i pote atipo'oro teran kahato
ehowawi ihdite i ra'yn pote eimowepit hamo
atipo'oro. Pyno eiwepit i ra'yn hawyi po'og

na'yn uimowepit uito wy are. Mi'l hawyi yt
kat i ui'arot hap. 29 Put'ok'e itote hawyi —
Ereke mehi ewei'e 0 eiwepit hap wywo. Ereke
ro ewei'e o aikotd aheyke'et aheywyt i'ewyte
aheinyt kape hap ewy waku ewei'e katupono
mi'i Aika'iwat mohey kahato hat. — Waku
kahato epotpap eminug na'yn Tupana kapiat
hap ewei'e Epawutitu pe eiwepit hap wywo.
Eweimotypot ro mi'i miit are. Waku eweimotypot
yne lesui mohey haria Epawutitu ewywuaria
katupono Aipotypot eropat kahato haria mi'iria.
30 Uipowyro turan porap iku'uro aiwy Epawutitu.
Aipotypot Iesui potpap nug hap ete porap iku'uro
ahemiit eimipo'oro katupono uipowyro teran
eipe ma'ato yt uwe i eipe uipowyro hanuaria
mesuwe pote. Mi1 hawyi eipotpo'oro mehi
Epawutitu topyhu'at ehaipepiat eipotpap nug
hamo u1powyro hamuat. Mi'i turan porap iku'uro
wen ma'ato aiwepit kahato Tupana timoehdite
ra'yn hawyi.

3

1 Pyno ahenoi kurin hawyi toran na'yn uimi-
wan. Uheywyt'in uheinyt'in atiky'esat kahato
Aika'iwat Iesui eimowepit kahato hap. Mi'i eimo-
wepit hamuat ahétup tope. Sa'awy'i woroho'o-
ndpin uimiwan me — To'iro eiwemowepit katu-
pono Iesui miky'eria kahato eipe are ra'yn ehepe
sa'awy'l. Mi'i ui'e hap are'e i ehepe aikotd are'e
sa'awy'i ehepe are'e i ra'yn eiwemowepit ro are.
Yt aremoti hin i aikotd sa'awy'i uimiwan me are'e
typuo i typuo i ahenoi eiwemowepit ro e hap ete
katupono atiky'esat kahato eindpin uhepiat hap

topyhu'at kahato eiwanétup hawe. Mi'i hawyi yt
uwe 1 eima'at kuap eindpin wétup etiat hamo. Yt
pywo rakat i etiat hap yt uwe i eindpin kuap.

2 Eiwe'eg wo kahato o sa'ag nug haria pupi
katupono eha' ég aru sa'ag nug hamo are. Eiwe'eg
wo 0 wétup mu'ap moherep haria pupi. Eiwe'eg
wo o yt eiwemusin dpy sokpe tek hep i pote yt
katiehehakyera'at hap e haria pupi. Mi'iria pupi
eweiken'é kahato aikotd awahuru sem pupi wato-
ken'é hap ewy katupono eima'at reran sa'ag nug
hap etiat haype. Yt naku i kahato mi'iria. 3 Aito
yt mi'iria mohey haria hin i katupono Tupana
P&'au sese aipiit pe Aipotypot Iesui mimoieine'en
aito pote waku kahato Iesui waku kahato Iesui e
haria aito. Ma'ato irania'in ahemusin apy sokpe
tek hap ete yn mi'iria i'atuehay. Yt wati'atumohey
hin i mi'iria katupono wétup kawiat aito Iesui
mohey haria. Wétup ywania ewy yn watopyhu'at
katupono Tupana titek ta'yn aiminug sa'ag sio toi
ahemusin apy sokpe sio yt. Pyno Tupana mieha-
kyera'at ko'l ra'yn aito katupono imohey haria
aito pote. 4 Uito ti Pauru Iuteu sese uito. Ta'i
uito ui'ywa'i 8 e'at hawyi ta'atutek uhemusin apy
sokpe uru'ywania Iuteu eko ewywuat. Atunug
yne ui'ywania eko ko'i ma'ato mi'i ko'i yt uheha-
kyera'at hin i. Mi'i pote atikuap kahato uipy'a pe
aiminug aheko ko'i yt ahehakyera'at kuap ima'ato
tukupte'en eipy'asetpe — Watunug Iuteuria eko
hawyi ahehakyera‘at Tupana e haria. Mi'i pywo
pote uito po'og Tupana miehakyera at mi'iria kai
katupono atunug yne mi'i ko'i ma'ato yt pywo hin
iare. 5> Uity ui'ywot ti Isareu ywania sese mi'iria.
I'ewyte Epereu pusu kuap haria ui'ywot'in. Ta'i

Epereu pusu ahepap kahato. Mi'i pote Epereu sese
uito. Uha'ase'i sese sa'awy'iwuat Apardu emiariru
Pesami e hap het rakat. Uipiit Iuteuria piit sese.
Uimotag hap turan ati'atumu'e kahato urueko
nug hap ete. Mi'i hawyi yt kardpe i ati'aparap
urueko nug hap ete. Uitag hawyi areine'en ka-
hato Tupana motypot piaria uru'ywania wo'omu'e
haria akag koro wo. ¢ Mi'i turan atunug yne yne
i'atuwo'onapin hap ko'i Tupana wai'e hap ko'i pai.
Mi'i hawyi areine'en po'og irania'in kai i'atu'akag
wo yne uhesaika hap wywo. Ati'atusaty'i saty'i
kahato Iesui mohey haria sa'awy'i. Atunug yne
uru'ywania miky'esat ewy. Yt kat i urueko etiat
i'aparap hap atunug. Yne uru'ywania wai'e hap
atunug yne urue'ase'i urundpin sa'awy'iwuat hap
atunug yne. I'ewyte yne urundpin hap atunug.
Yne mi'i ko'i nug hap aimoewaku kuap Tupana
wanétup hawe pote waku pe areine'en mekewat
e'at pe ma'ato yt pytkai i. Yt uinug waku hin i Tu-
pana wanétup hawe mekewat e'at pe. Yt atikuap
hin i Tupana mi'i turan. 7 Sa'awy'i arewanétup
aremoewaku kuap uhesaika hap wywo. Ta'i uipiit
esaika hamo aremoewaku kuap are. Mi'i hawyi
ahd'dgkahato Tupana mowepit hamo ma'ato uhe-
waku hap yt put'ok'e i. Mi'i turan yt atikuap hin
i Tupana katupono Tupana yn uimoewaku kuap
hat. Mi'i hawyi atimohey Iesui hawyi Tupana
uinug waku. Mi'i pote koitywy Iesui kape yn
areto uimowaku hamo. Yt are'e hin i koitywy
— Uiwepe aremoewaku kuap yt are'e i. Mi'l e
hap atipugha ra'yn yt kat hamo i pote. 8 I'atu
kahato uiwanétup hawe sa'awy'l. Mi'i atunug
mote waku ra'yn areine'en Tupana wanétup hawe

ui'e hap. Atunug uheko hawy1 waku pe areine'en
Tupana wanetup hawe ui'e hap sa'awy'i. Mi'l
hap ewywuat sa'awy'iwuat uiwanétup hap atipun
yne ra'yn aikotd watipun iun ai'yat pyi hap ewy
katupono koitywy atipuéti po'og wakuat wuat'i
kawiat rakat. Koitywy Iesui kuap hano areine'en.
Atipuéti Iesui po'og waku. Mi'i Uika'iwat no ra'yn.
Mi'i yn na'yn atiky'esat uiwanétup hawe. Mi'i
yn uimoewaku hat. Huu yn na'yn uimohdpyk
kuap Tupana wanétup hawe. Mi'i pote koitywy
atipun yne sa'awy'iwuat uiwanétup hap ko'i sa'a-
wy'iwuat ui'e hap ko'l sa'awy'iwuat uiwemoe-
waku hap hawyi Aika'iwat yn uimoewaku hat are.
Tupana yn na'yn uhehakyera'at kuap hat koitywy
are yn na'yn. Koitywy sa'awy'iwuat ui'e hap
ko'i atipun yne katupono atimohey Ahehakyera'at
hat Aipotypot yn. Iesui yn atiky'esat uiwanétup
hawe are. 9 Koitywy atikuap ta'yn uito yt naku
i rakat. Atikuap ta'yn yt kardpe i atipuéti uheha-
kyera'at hap uhewaku hap kaipyi. Katupono yt
arewaku kuap i uito are. Yt kardpe 1 atikyi'at
kuap uhehakyera'at hap uiminug wakuap sa'up
mo. Tupana aindpin hap ko'l koitywy atimohey
Iesui. Mi'i hawyi wétup miit piit ewy watopy-
hu'at. Mi'i hawyi lesui ewaku hap topyhu'at
uiano yt uiat pytkai i ma'ato Iesui wano. Mi'li yn
waku koitywy Tupana uimoewaku ra'yn atimo-
hey Ha'yru hawyi. 10 Atikuap ta'yn Iesui ma'ato
atikuap teran po'og. Atiky'esat po'og po'og Uipo-
rekuat no aikotd Iesui toine'en mesuwarote hap
ewy areine'en neran. Kardpe iku'uro aikawiano
ho'opot hap turan toiky'esat uhepiat ho'opot hap
weétup miit yn uruto pote. Ahupit reran Iesui

wywo ho'opot hap i'ewyte atikuap teran uipiit
pe hesaika hap. Arétem neran gu'uro pyi iwywo
wétup piit yn urutukupte'en pote. 11 Areine'en
neran i ra'yn iwywo uiku'uro hawyi. Areine'en
1 iwywo hap yn ahekatup. Mi'i hap atimohey
kahato. 12 Uito wakuat Iesui ewywuat yt are'e
hin i. Uito wakuat Tupana ewywuat yt are'e i.
Uiwanétup hawe yt put'ok’e hin i te Iesui wanétup
hap wakuat hap ewywuat. Yt uitag i te Tupana
mohey hap ete. Mi'i ewywuat areine'en neran
kahato Aipotypot Iesui ewywuat. Areine'en neran
aikota weput haria te'eruweput yne ta'atuesaika
hap wywo mekewat morekuat miium sat hamo —
En po'og weput kuap hat e hap sat hamo. Mi'i hap
ewy atimohey teran Aipotypot Iesui yne uhesaika
hap wywo aikotd seput po'og hat ewy Iesui po
pyli atat teran ra'yn mekewat — Uito po'og e hap.
Uito i'ewyte seput hat ewy katupono Iesui uhekyi
ra'yn tuwewawi. 13 Uiwyria'in mekewat miium
aikota seput hat tiky'esat hap ewy. Yt uipo pe i
te ma'ato areine'en seput re hat ewy. Mi'i hawyi
areput kahato. Mi'i hap kape yn arewanétup. Yt
araha'at hin i uhewat'ymo uiwanétup hap. Seput
kahuro hap kape yn araha'at. Iesui wanétup hap
ewywuat sat hamo yn areput. 14 Yt pori'ok pori'ok
yt areput hin i. Hapyk kahato areput atiky'esat
kahato — Waku kahato ereput uhyt e hap yn
atiky'esat Aipotypot e hap. Atiky'esat Tupana tum
uhepe mekewat seput haria e'amatap ewy meke-
wat uipainug hap ewy. Atiky'esat kahato Tupana
to'e uhepe areput kahu hawyi — To'iro atipy kape
kat pote Uimipo'oro Uha'yru mohey kahato hat
en. Itote atum epe uimiium wuat'i e'at piat e hap

atiky'esat. Mi'i pote seput sese hat ewy areine'en
Iesui wanétup hap ewywuat kape areput. 15 Atiky-
'esat eipe ui'ewywuat eiwanétup hawe. Waku
watopyhu'at seput sese haria ewy. Waku yne
ahesaika hap wywo watomohey Tupana mimotag
ko'i aito pote. Waku mi'i t§ watunug. Waku
haty wo watomohey. Eweimohey ran ne'i pote
Tupana timoherep aru ehepiat yt tomohey i hap.
16 Karape wati'aparap mi'i hap aru Tupana timo-
herep ahepe aiminug sa'ag hap ko'i. Waku wa-
teput aimikuap ewy Iesui miky'esat hap ok ta. Mi'i
turan Tupana aipowyro tesaika hamo seput po'og
sa'awy'iwuat kawiat haria wo. 17 Kardpel urutu-
kupte'en eipy'asetpe urutukupte'en Iesui mohey
haria kahato. Uheywyt'in uheinyt'in aikota ati-
mohey kahato Iesui mi'i hap ewy waku eweikup-
te'en. Kardpe toine'en eipy'asetpe imohey kahato
ui'ewywuat hat waku eweheha'at mi'i kape. Mi'i
hawyi ewetunug iminug ewy. Mi'i id'dg haria
wo eweikupte'en. 18 I'atu kahato aria kapiat
haria katupono Iesui ewanikaptia kahato mi'iria
katupono te'eruwekyry'i kahato Aipotypot ku'uro
aria' yp posak etiat ta'atuekawiano pote. Aikotd
sa'awy'l are'e hap ewy are'e i — Mi'iria aria kape
tuwat are uiwak popuo. 19 Aikotad sa'awy'i are'e
hap are'e 1 — I'atueiam sese ti aru aria are katu-
pono i'atuetupana sese i'atumiky'esat ko'i mi'u
kape yn i'atuwanétup hap mesuwarotiat kape yn
I'atuwanétup hap. Ta'atuekat hap kape yni'atuwa-
nétup hap. Mi'i hawyi yt naku i kahato ta'atunug
ma'ato ta'atunug hawyi yt te'eruwemati hin i inug
te turan. — Waku nug haria uruto i'atu'e ma'ato
i'atueiam ti aru aria kawiat. 20 Ma'ato aito atipy

kapiaria ahetama sese atipy pe. Mi'i kaipyi aru
tut Ahehakyera'at hat. — HEé eriot ro meremo
meikowo wato'e mot'i Aika'iwat Aipotypot Iesui
pe. 21 Tut hawyi aipiit mesuwarotiat tutunug
towat topiit ewy. Mi'i hawyi yne aipiit Iesui ewy
topyhu'at wuat'i e'at pe. Aipiit iwat piit ewy ikahu
kahato. Mi'i td aru ainug tesaika hap wywo.
Hesaika kahato Iesui mi'i nug hamo katupono
mekewat e'at pe topyhu'at yne yne Porekuat no
po'og hesaika torania kai. Mi'i tesaika hap wywo
aimopakup aipiit. Pakup tutunug towat ewy are.

4

IMehi'inmana'in aiku'uro hap kape waku wato-
mohey o are. Uimiky'eria kahato eipe. Woro-
ho'oky'e eipe. Uhehat'at kahato eiky'ewi. Uimo-
wepit haria eipe. Arehum kahato ehowawi.
Uheinyt'in uheywyt'in yt uim®ti te hin i. Atikuap
aikota eweikupte'en wétup miit ewy Aika'iwat
wywo. 2 Mi'i hawyi mana Ewotia mana Sintiki
ahétup ehowawi eipe Aika'iwat mohey haria pote
eweikupte'en wo'oky'e haria wo'owese haria ka-
hato. Waku wétup ehay ewy aikotd eikypy'yt ewy
eweikupte'en Iesui mohey haria eipe pote. Aito
Iesui mohey haria pote yt naku i watukupte'en
yt wo'oky'e i haria wo yt naku i are. 3 Sa'awy'i
eipotpap kahato uiwywo mana'in. Sa'awy'i mehi
Kementi wywo watuwat irania'in aipowyro haria
wywo sehay wakuat Iesui etiat sytpok hamo.
Mi'iria set yne toine'en Tupana miwan atipy piat

ete mekewat miwan ete uwe aru tolne'en wuat' 1
e'at pe e hap tote. Pywo pe ti mana'in sa'awy'i

eipotpap kahato uiwywo. Mi'i pote atiky'esat ka-
hato waure'ewei'e 0 eiwu'uka hap ete are. Atiky-
'esat kahato eiwo'owese hap ta'yn aikotd sa'awy'i
eiwo'oky'e hap ewyra'yn atiky'esat uheinyt'in are.
Mi'i pote ahétup ei'apykok hanuat pe — Uhyt are'e
eti'atunug no uheinyt'in wo'oky'e haria wo ra'yn
are. Mehi are'e uipowyro en tawa Wiripu piaria
ndpin hamo. Pyno mehi waku ere'e mana Ewotia
i'ewyte mana Sintiki pe — Yt eiwu'uka po'og nei'o
ehehay wo ere'e o i'atuepe are ei'apykok hat pe
mana'in.

4 Pyno wuiwyria'in wo'omowepit haria
ewywuaria wo o eweikupte'en. Wuat'i e'at pe
waku — Tupana urumowepit hat kahato En waku
wato'e at ka'ap. Tupana urumowepit hat kahato
En waku wato'e Tupana pe are. > I'ewyte ti waku
yt ipy'ahak takaria wo i watukupte'en e. Waku
yne miit'in wesat hano watoine'en. Yt eweiwaure
tei'o Aika'iwat ut hamuat hap e'at katupono
ta'aipok irane Ai'akag koro are. Mi'i pote waku
wakuaria ewy watukupte'en wuat'i e'at pe. 6 Pyno
yt eiwanétup ko'i ko'ii ran o. Po'og waku wahétup
Tupana kape aipowyro hamuat hap. Waku wato'e
Tupana pe — Etum o uruepe uruwat yt kat i rakat.
Uruikuap kahato ra'yn egyi'at hap Tupana waku
uruhé&tup. Mi'i pote urutuwehum kahato ewawi
urupy'a pyi Tupana waku wato'e Tupana pe. 7 Mi'i
td watunug pote yt kat i hin i aiwanétup ko'i ko'i
hap atunik kahato. Aiwané&tup hawe wo'owese
hap yn topyhu'at. Tupana ainug waku pe kahato
aiwanétup hawe yt miit'in mikuap ok ta i tutum
ahepe aiperup'i kahato hap. Towese hap ewy
tutum ahepe. Mi'i pote toihep aheso'ok hap ko'l

Mi'i hawyi aiwanétup hap Iesui wanétup hap ewy
weétup miit ewy kahato ra'yn ainug. Aipotypot
timoma ra'yn aiwanétup hap aipy'a piat yt naku i
nug hap i'ewyte aiwanétup sa'ag hawiat.

8 Kurin po'og ahenoi hawyi waku. Uheywyt'in
uheinyt'in watipyhyp aiwanétup hap yt naku i
hap. Mi'i hawyi wétup kape yn aiwanétup hap.
Wakuat kape yn watuwanétup aikota miit'in miat
wakuat rakat ewy aiwanétup hap aikotd pywuat
wanétup hat ewy aikota miit'in mimotypot kahato
hap wanétup hap ewy aikotd hapyk kahato rakat
ewy waku watuwanétup. Waku ihainia haryporia
we'eg nakaria ewy watuwanétup. Waku iwese
kahato rakat ewy aiwanétup hap. Mi'i hawyi —
Meimuéwaria wyti waku kahato rakaria i'atu'e
hap ewy waku aiwanétup hap. Kat e hap kat e
hap po'og po'og waku mi'i ewywuat waku watu-
wanétup. Kat e hap kat e hap ete Tupana —
Waku e pyno mi'i hap ete waku watuwanétup at
ka'ap. 9T'ewyte atiky'esat kahato ehewyry uhepiat
eindpin hap nug haria wo. Atiky'esat uimipo'oro
eindpin hamuat eweiky'e kahato hap. Sa'awy'i ti
areine'en eitokpe turan wakuat yn atunug ehepuo.
Waku ewetunug aikotd uheko ewei'akasa hap ewy
wakuap nug hap ete. Mi'i td ewetunug mote
wo'oky'e hap eiwo'opiat hap eweipuéti Tupana
miky'esat ewy. Mi'li hawyi ti aru eiperup'li hap
topyhu'at aikai are.

10 Mio ti put'ok'e eimiium uipowyro hamuat
hap. Mi'i hap ti uimowepit kahato. Mi'i hawyi
uipy'a perup'i kahato Uika'iwat ete. — Waku
kahato En are Iesui pe. Mio ta are emiium uhep-
iat uimo'okpipok'i po'og po'og hap ete katupono

ulkye hap moherep kahato hap eimiium. Sa'a-
wyl ti ulpowyro teran kahato eipe wen ma'ato
mi'i re mu'ap yt eweipuéti i uiky'e ehepiat hap
moherep hamo. 11 Sa'awy'i te ti yt kat i sétup
ui'e hap. Yt ahenoi i irania'in me yt kat i uiat e
hap katupono koitywy atikuap ta'yn uiwepit sio
uhekat iwato hap etiat sio kurin uiat uiwepit hap
atikuap. 12 Atikuap kahato sehaky'e'i hap etiat
i'ewyte atikuap kahato sekat hap etiat. Sa'awy'i
meimuéwat yt atikuap i yt kurin i ma'ato koitywy
atikuap ta'yn uhesy'at pytkai uiwepiti'ewyte ui'ok
pote uiwepit. Uhekat kurin hawyi arehum i'ewyte
iwato uhekat pote arehum ne. Koitywy ahepap
ta'yn wehum hap. 13Ma'ato yt uiwekaipyi i tut uh-
esaika hap ma'ato Aipotypot lesui kaipyi atipuéti.
Mi'i ti kat e hap kat e hap etiat — Uimoesaika
hap wuat'i etiat kuap hap ete uimowatetup are
Tupana pe. I'ewyte waku kahato eipe mi'i e hap ti
ere'e Tupana pe. 14Ma'ato waku eiminug ewetum
uhepe. Ta'i uhepiat ho'opot hap toine'en mesuwe.
Uimoso'opot kahato mesuwe wo'opyhik hawe.
Mi'i turan eimipo'oro put'ok'e uhete. Mi'i hawyi
arehum kahato eimiium uhepiat ete. 15 Ehe'yi
Masétunia pe mio i'atu kahato Iesui mohey haria
tukupte'en. Ha'awyte areto ra'yn i'atuewawi se-
hay Iesui etiat wakuat moherep hamo wuat'i tawa
pe kat e hap kat e hap upi. Mio koitywy ahok'iwat
yne tawa pe Iesui mohey haria te'eruwa'atunug
tuereto ma'ato yt kat i te ta'atupo'oro uhowawi
ta'atumiium ko'i. Ma'ato eipe Iesui mohey haria
tawa Wiripu piaria ewetum kahato ra'yn uhepe.
Eweipat'ok kahato uhepe ehekat ko'i. 16 Sa'a-
wy'l areto tawa Tesaronika kape. Itote yt uhekat

hin i ma'ato mi'i turan uipowyro hap eweipo'oro
po'oro kahato uhowawi kat uimiky'esat ko'i sa'a-
wy'i eweipo'oro. 17 Yt ah&tup hin i eimiium wuat
I'ewyte yt atiky'esat i ehekare'en uiwanétup haw-
iat hap pytkai eweipo'oro. Yt eimiium kape hin i
araha'at. Yt ehekat hin i uheha pe. Eiky'e hap yn
uheha pe uhepiat hap wen ma'ato eimiium uimo-
wepit kahato katupono mi'i kaipyi atikuap uiky'e
ehepiat hap. Mi'i kaipyi atikuap eipe Tupana ky'e
kahato haria hap. Mi'i eimiium ko'i yne topy-
hu'at atipy pe rakanuat ehegyi'at hap toimoherep
hamuat itote emipo'oro ko'i. 18 Mehi Epawutitu
tum yne eimiium eimipo'oro ko'i uhepe. Ikahu ka-
hato uipuéti eimiium aikotd sa'awy'i nagnia tiwuk
mohag hyikamhig se rakat Tupana mo&typot hamo.
Mi'i hap ewy atipuéti eimiium ikamhig se kahato
eimiium Tupana mowepit kahato hap. — Waku
kahato e Tupana eimiium me. Koitywy areine'en
hekat rakat ewy ra'yn ewetum iwato uhepiat pote.
Ewetum iwato pote uipo sakpo ewetum uhepe.
19 Tupana tum aru yne yt kat i aikawiat rakat
ahepe. Ta'i Uhetupana tum aru wuat'i yt kat 1
eiwat rakat tekat iwato kahato hap kaipyi. Aikota
tekat iwato kahato atipy pe hap ewy te tutum
ehepe. Ta'i hegyi'at kahato aru ahepe katupono
Ha'yru Aipotypot Iesui iku'uro aikawiano haype.
Mi'i pote toi yne aipo pe imiium ko'i.

20 Mi'i tupono to'iro watuwehum Aika'iwat Tu-
pana kape. To'iro watimétypot Mi'l yn mesu-
wepyi miiki'ite e'ithot'ok wuat'i e'at pe waku mi'i
td pdi. 21 Mi'i tupono kuekatu atipo'oro torania
Tupana eropat haria kape Tupana emiit'in kape
mekewat Aipotypot Iesui emiit'in ko'i kapei'ewyte



Filipenses 4:22 XXV Filipenses 4:23

Iesui mohey haria uheywyt'in uheinyt'in torania
kape atipo'oro kuekatu hap are. 22 Morekuat
Sesara emiit'in surara'in i'ewyte kuekatu ipo'oro
ehowawi. T'atu kahato mesuwe Iesui mohey
haria. Mi'iria i'ewyte kuekatu ipo'oro ehowawi.

23 Pyno ahé&tup Tupana pe — Eti'atuky'e kahato
emohey haria tawa Wiripu piaria are ahétup.
Egyi'at kahato hap kaipyi eti'atupoityro mi'iria
ewaku hap ok ta are yn Aipotypot Aika'iwat Iesui
pe eikawiano hamo ahétup. Tupana Pa'du eiam
mo eipiit ko't hap yn ahétup Tupana pe at ka'ap
eikawiano haype. Morekuat Sesa wo'opyhyp
hawe areine'en mesup. Uimiwan Iesui etiat atipo-
'oro ehewowi tawa Wiripu piaria Iesui mohey
haria pe. Toran na'yn uimiwan.

Uito Iesui potpo'oro Pauru.

